
        
            
                
            
        

    
	АЗИЗ НЕСИН 

	СҮРЬЕЭГЭЭР ӨВЧЛӨХ ХЭРЭГТЭЙ БОЛСОН НЬ
 

	“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1962 онд эрхлэн хэвлүүлсэн “АЗИЗ НЕСИН : ХЭРЭВ БИ ЭМЭГТЭЙ БАЙСАН САН БОЛ” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Орос хэлнээс орчуулсан Т. Содномдаржаа

	СҮРЬЕЭГЭЭР ӨВЧЛӨХ ХЭРЭГТЭЙ БОЛСОН НЬ

	 

	Бид гэрлэсэн чинь бүх хэрэг... үүсэв. Гэрлэчихээр чухам юу хэрэгтэй болдог билээ дээ? Хэрвээ гэрлэсний дараа яах хэрэгтэйг чи мэдэхгүй юм бол юунд гэрлэсэн юм бэ? Харин одоо би бүр сайн мэдэж байна! Хүн эхнэр авмагцаа юуны өмнө өвөл түлэх нүүрс түлээ бэлтгэх хэрэгтэй. Чухам хэрхэн яаж нүүрс олох вэ гэж би нөхөд найзуудаасаа асууж гарлаа.

	— Ээ дээ олоход ч мөн бэрх дээ гэж тэд хэллээ.

	— Яагаад тэр билээ? гэхэд минь

	— Олдохгүй дээ, тэгээд л тэр! гэцгээв. Тэгэхэд нь би:

	— Би нүүрс авах эрхтэй шүү дээ! Ээ тэнгэр минь өршөө! гэж дуу алдав. Хүн болгон л над «Чамд нүүрс олдохгүй» гэнэ. Харин иргэний эрхийн тухай онц чухал лекц уншина. Би өөрийнхөө сууцын ахлагч дээр очлоо. Өвгөний хөхүүлж ханиалгахыг намдтал арваад минут хүлээгээд:

	— Та ямар нам дэмждэг вэ? гэж намайг асуухад,

	— Ардчилсан гэж өвгөн бувтнав.

	— Маш сайн байна. Би бас тийм. Би тийм гудамжны тэд дүгээр байшинд суудаг. Тэгээд нүүрс худалдан авах гэсэн юм. Нэгэнт л бид нэг намын нөхөд болсон хойно та туслаач гэв.

	— Өдий болтол чи нүүрс яаж худалдаж авч байсан юм бэ? гэхэд нь

	— Би ер нь нүүрс худалдан авч байгаагүй. Анх удаа л авах гэж байгаа минь энэ гэсэнд,

	— Чи тэгээд яаж манайхыг олов? гэж асуув.

	— Өвгөн гуай би сайн сайхан айл гэр боллоо. Уг нь дээр үед над юу ч хэрэггүй байсан юм. Одоо би тэр аз жаргалтай гэр бүлийнхээ гал голомтыг өвөл цагт дулаахан аятай байлгахын тул нүүрс авах гэсэн билээ гэхэд минь

	— Өөрийнхөө хуучин сууж байсан газраас болон, эхнэрийнхээ сууж байсан газрын тухай баримт бичиг аваад ир гэв.

	Тэгээд л яаралтай цахилгаан явуулж бүтэн хагас сарын дараа үнэтэй хариу цахилгаан хүлээж авлаа. Энэ удаад ахлагчийн хэлсэн нь, 

	— Нүүрс хуваарилдаг байгууллагад өргөдөл бичих хэрэгтэй гэлээ.

	Бид өргөдлөө өглөө. Тэгтэл бидэнд нэг цагаан цаас өгч ахлагч чинь таглана гэлээ. 

	За намайг нүүрс авч чадахгүй гэж хэн хэллээ?!

	Тэр бичгийг нь ахлагч таглаж өглөө. Дахиад нөгөө нүүрс хуваарилдаг газар очлоо. Нэг хүнээр гарын үсэг тавиулах л үлдэв. Тэгвэл л юм бүхэн гүйцэх нь тэр дээ. Одоо намайг нүүрс авч чадах эсэхийг та нар харж л бай! Гарын үсэг ч бэлэн боллоо. 

	Үгүй эрхэм минь энэ манайхан гэдэг чинь юм бүхнийгээ хүнээр бэлтгүүлж амандаа хийлгэх гээд байх юм. «Тонн нүүрс аль» гээд тэр дор нь түүнийгээ буулгуулах санаатай гээч! Ингэж болох уу даа? Энэ чинь ямар талхны мухлаг биш. Талхны мухлагт ч гэсэн дээ ээлж дугаараа хүлээдэг шүү дээ. Энд чинь хэчнээн түшмэл байна даа тэр болгонтой л зууралдаж байх ёстой аж. За тэгээд дахиад л нэг гарын үсэг хэрэгтэй гэнэ!..

	Бүх гарын үсэг арайхийн дуустал хамгийн эцсийн ширээн дээр сууж байсан түшмэл:

	— Нүүрс гэнэ ээ? гээд инээмсэглэв.

	— Тийм ээ, нүүрс! гээд лавшруултал түшмэлийн хөхрөх нь улам их болж:

	— Та тэгээд нүүрс авах гэсэн юм уу? гэлээ.

	Сайхан зантай хүнийг гомдоочихгүйн тул өөртэй нь адилхан инээж аятайхан:

	— Тийм ээ!.. Нүүрс авах гэсэн юм сан! гэлээ.

	Манай ихэнх түшмэл нэг л хүйтэн царай царайлж байсныг та нар анзаарсан эсэхийг би мэдэхгүй байна.

	Ард түмний тусын тулд ажиллаж байгаа байгууллагын түшмэл хүний царай ийм тийм юм амлахдаа юунд тэгж баргар байдгийн учрыг би огт олсонгүй. Тэгэхэд энэ түшмэл ийнхүү байдаг чадлаараа тачигнатал инээдэг нь юу билээ. Мань эр элгээ хөштөл инээн:

	— Нүүрс авах гэж л байгаа юм биз дээ? гэхэд нь би ч бараг тэр нөхөр шиг хөхөрч:

	— Тэгэлгүй яах вэ! Нүүрс авах гэсэн юм! гэв. Түшмэл өвчин туссан юм шиг инээсээр л байв. Түүнийг инээж байхад би яаж зүгээр харж байх вэ дээ? Тийм үү? 

	Мөн л инээж гарлаа. Хажуугийн чинь хүн инээж байхад та яаж уруу царайлж болох билээ дээ?

	Ийнхүү инээлдэх нь бид хоёрын хэн хэнд маань наргиантай байлгүй яах вэ.

	— Нүүрс гэнэ ээ, хи-хи-хи! Нүүрс гэнэ ээ, хи-хи-хи! гэж нөгөөдөх маань хөхрөөд л байв. Хүн их инээчихээр хэцүү л байдаг сан. Гэвч би

	— Тийм нүүрс! хи-хи-хи!.. гээд л улам чанга хөхөрсөөр байв. Бид элгээ дарж нүднээсээ нулимс асгартал хөхрөлдөв. Дахиад л жаахан удсан бол ухаан алдах байсан байх.

	— Тэгээд нүүрс гэж байгаа юм уу? хи-хи-хи! гэхэд нь

	— Хи-хи-хи! Тийм ээ, нүүрс!.. гэсэн чинь

	— Нүүрс байхгүй! гэдэг байгаа даа,

	— Юу гэнэ ээ? Байхгүй гэнэ үү? Тэгээд та юунд тэгтлээ инээсэн юм бэ? гэхэд минь

	— Байхгүй болоод тэгж инээсэн юм гээд л Хи-хи-хи! гэв.

	Одоо юун инээхтэй мантай, уйлахаас л биш. Гэвч инээдээ барьж ер болдоггүй. Бид хоёр тасралтгүй инээсээр байх нь солио өвчин туссан лугаа адил буюу. Тэгтэл бурхны авралаар намайг сандал дээр суулган, аяганд ус хийж өгөөд юм сэвж, сэхээ оруулдаг эм үнэртүүлэв. Тэгээд жаахан дотор онгойхоор нь,

	— Тэгээд бид нүүрс авч болохгүй юм биз дээ? Гэсэнд,

	— Тийм ээ, бид хуучин нөхдөдөө нэлээд явдал болж байж өгдөг юм. Тэгэхэд та чинь шинэ хүн байна. Танд өгөх нүүрс алга даа гэхэд нь

	— За яах вэ тийм байж, гэтэл сайн сайхан гэр бүл минь хөхөө өвлийн хүйтэнд яах болж байна даа? гэж би асуув.

	— Гагцхүү нэгэн болзол биелүүлбэл та нүүрс авч болно гэхэд нь,

	— Ямар болзол бэ? гэсэнд

	— Хэрвээ танай гэр бүлийн дотор үе мөчний шархираа өвчинтэй хүн бий бол магадалгааг нь аваад ир. Тэгвэл тонн нүүрсний дөрөвний нэгийг олгоно гэлээ.

	— Та нарын дунд үе мөчний шархираа өвчтэй хүн байхгүй биз хэмээн намайг гэрийнхээ босго алхмагц асуухад,

	— Ээ бурхан минь, арайхийн нэг юм олох арга олов уу? Тэр шархираа өвчнөөс чинь болоод арваад жил би зовж байгаа юм. Үүнийг минь бурхан л ганцаараа мэдэх байх! гэж хадам ээж маань дуу алдав.

	За даа хадам эх маань шархираатай гэж байгаагаас хойш болох нь тэр... Ингэж бас заримдаа хадмын шархираа тус болдог байна шүү. Тэгээд бид магадалгаа авлаа.

	За, хэрвээ би нүүрс авчихвал «Чи нүүрс олж чадахгүй!» гэж байсан улсыг ч яахыгаа би мэднэ ээ. Ээ муу туушгүй хогууд аа! Өвчтэй хүн байхад эрүүл хүнд нүүрс өгдөг нь гонж оо. Шархираа өвчтэй бол тэгвэл өгөх болно» гэнэ дээ.

	Би магадалгаагаа аваад очлоо.

	— Ийм магадалгаа тохирохгүй! гэх нь хуурамч магадалгаа байна гэж бодсон бололтой.

	Ер нь тэдний зөв юм. Одоо чинь хэчнээн олон янзын хуурамч инженер, хуурамч эрдэмтэд, өмгөөлөгчид, хуурамч эмч байна. Тэгэхээр жинхэнэ докторын өгсөн магадалгаа мөн бишийг тэд яаж мэдэх вэ дээ. Чухам иймээс тусгай комиссын магадалгаа хэрэгтэй гэв. Комисс гээд л жинхэнэ комисс байж болохгүй билээ!

	Комиссын магадалгаа олж авах нь нүүрс худалдан авахаас ч хэцүү төвөгтэй ажээ.

	Тэгээд бүх хүчээ шавхаж байдаг чадлаараа чармайсны дүнд нэг сарын дараа комиссын магадалгаа олж авлаа.

	Тэр цаасыг олж аваад сая нэг сэхээ орж, нүүрсний газар харайлгаж хүрвээс

	— Ажил чинь бүтэхгүй нь харамсалтайяа!.. гэлээ.

	— Яагаад болдоггүй юм бэ? Магадалгаа нь энэ байна шүү дээ! гэсэнд,

	— Таных шархираа өвчний тухай магадалгаа байна гэв.

	— Та чинь шархираа өвчний магадалгаа шаардсан шүү дээ. Хэрэв та өмөн өвчний магадалгаа авчир гэсэн бол би авчрах л байсан юм сан гэхэд минь,

	— Уг нь бид шархираа өвчинд нүүрс өгдөг байсан билээ. Гэтэл нүүрс маань улам бага болсоор байгаа учир шархираа өвчтөнд өгөхөө больсон гээд

	— Ямар гай вэ!.. Одоо би өчүүхэн гэр орноо яаж бүлээцүүлэх билээ? гэсэнд

	— Таны гэр бүлд сүрьеэ өвчтэй хүн байхгүй юү? гэж асуув.

	— Байхгүй гэж хэлэхэд минь

	— Хэрэв байхгүй юм бол бид яах билээ дээ? Нүүрс авахын тулд л уушгины сүрьеэгээр өвчлөх хэрэгтэй гэж өгүүллээ.

	Тэдгээр ёрын нөхдөд хэчнээн уурласан гэж санана аа! «Нүүрс өгөхгүй байгаа» гэж тэд хэлсэн шүү. Тэгэхэд сүрьеэ өвчтөнд өгдөг л юм байна!

	Харж л байгаарай, бурхны өршөөлөөр бид өнөө өвөл эрүүл саруул өвөлжчихвөл ирэх жил цөмд маань нүүрс өгдөг болно оо. Учир юун гэвэл галлаагүй хүйтэн байранд суухаар тэртэй тэргүй сүрьеэ өвчтэй болно.

	Тэгэхээр тэр үед цөмд маань нүүрс олгох болно. Харин өвчлөхөөс нь өмнө өгч байвал зүгээр юм даа... 

	Үгүй тэгж болохгүй.

	Харин биднийг өвчлөхөөр тэд: «Нүүрс авахын тулд эхлээд үхэх хэрэгтэй». Бид зөвхөн талийгаачийгаа угаах усыг халаах хүнд л нүүрс олгоно гэж л хэлнэ байх.

	Бас тэгээд «Нүүрс өгөхгүй байна» гэлцэх юм. Энэ чинь цуу яриа шүү дээ. Нэгтэй тогтоосон дэглэм байгаагаас хойш яах вэ. Хэрэв чи үхэхгүй л бол чамд яаж нүүрс өгөх юм бэ? За тэгээд би нүүрс авчхаад «Чи нүүрс олж чадахгүй» гэсэн тэр хүмүүсийн улаан нүүрэн дээр нүдний нь өмнө аваачаад овоолох болно.

“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1962 онд эрхлэн хэвлүүлсэн “АЗИЗ НЕСИН : ХЭРЭВ БИ ЭМЭГТЭЙ БАЙСАН САН БОЛ” номын гарчиг

	 

	Хэрэв би эмэгтэй байсан сан бол доо

	Мэс засалчдын их хурал

	Хүн хэрхэн галзуурсан нь

	Энэ чинь хаанахын юм бэ

	Төрөлх нутаг минь дэвжин дээшилтүгэй 

	Уйлахгүй байх бэрх ээ!

	«Заан» хэмээх хочтой Хамдийг хэрхэн баривчилсан нь

	Цагаан толгойн эхний үсэг

	Нэг бүдрэхээрээ долоо бүдэрдэг

	"Гайхамшигт" толь

	Ес суртахууны хичээл дээр

	Та хэчнээн л юм хэрэгтэй гэж үзэж байна

	Чийдэнгийн шонд хүлээстэй хүн

	Шивэгчин авах гэсэн нь

	Зааварлагч ирэх гэнэ

	Үгээгүй хоосон мандтугай!

	Сүрьеэгээр өвчлөх хэрэгтэй болсон нь

	Цөмөөрөө л бүтээн босгогчид

	Шерменди хэзээ төрөө вэ?

	Хүүхдийг битгий уйлуул

	Энэ над падгүй

	Шинэ тогоо тавихад болсон цайллага дээр

	Хэрвээ ялаа байхгүй сэн бол

	Нарийхан бөгөөд сайхан

	Одоогийн хүүхдүүд ийм л болж

	Бичгийн хэв

	Битгий донгос

	Улаан лоольтой хөөцөлдсөн нь 

	Дэлхий дээр хамгийн тарган хаан бясаа хоёр 

	Талбайн цаг

	 


“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1962 онд эрхлэн хэвлүүлсэн “АЗИЗ НЕСИН : ХЭРЭВ БИ ЭМЭГТЭЙ БАЙСАН САН БОЛ” номын Хэвлэн нийтлэлийн мэдээлэл

	 

	Азиз Несин

	 

	Хэрэв би эмэгтэй байсан сан бол

	 

	Орос хэлнээс орчуулсан Т. Содномдаржаа

	 

	Засан найруулсан Ш. Цэрэнрагчаа 

	Хавтас чимэглэлийг В. Одгийв

	Техн. ред. Г. Долгоржав

	Хэвлэлтэд 1962 оны 9-р сарын 29-ний өдөр.

	Хэв. хуудас. 6 

	Хэв. нэгж хуудас 9,84.

	Хэвлэсэн тоо 8000. 

	Цаасны хэмжээ 84х108 1/32. 

	Б— 10320. 

	Зах. №56

	 

	* * *

	 

	Сүхбаатарын нэрэмжит Хэвлэлийн Комбинат.

	Улаанбаатар, Сүхбаатарын талбай 2

